
Dell’AneideCanto iv.





77.





Primma a lo manco, che, accossì me lasse

Da te, canazzo, gnenetato havesse

Quacche Anea peccerillo, che jocasse

Pe casa, e sempe accanto io lo tenesse:

Perche, si chillo a te s’assemigliasse

De facce, e non de core, quanno stesse

Dintro ste braccia, ’n tutto abbannonata

Io non me tenerria, ne pe gabbata.






78.





Manco n’huocchio moveva Anea ’ntrà tanto.

Tuosto de Giove all’ordene; e annasconne

La doglia, che lo crepa; e senza chianto

Sicco, sicco a le suppreche responne:

Dare te puoi, Segnora mia, sto vanto,

Che a nui scurisse vuommeco de ss’onne,

Chiù gratie hai fatte, che mai puozze dire;

E ’n aterno t’havimmo da servire.






79.





Lo nomme vuostro restarrà stampato,

Nfì che sò vivo, a la mammoria mia:

Ma, quanto a lo negotio, ch’hai toccato;

De furacchio io fuire? è guittaria:

Manco pe lo penziero m’è passato;

Ne fegnere pe vero la buscia;

Ne pe mogliere t’haggio maje tenuta;

Ne co sto patto t’haggio maje servuta:






80.





Si de la vita mia fosse patrone,

E a gusto mio potesse fare, e sfare,

Cierto, ca non facea sto sbarione,

Chille avanze de Troja abbannonare.

Juta, che chella fù, ’n destruttione,

N’haverria fatta n’autra sorzetare

Da la cennere soja, e mò la mia

Sarria de Priamo la gran Monarchia.



Sed
O

